
Abstrakt 
Kushdo ka të drejtë të informohet për gjendjen e mjedisit dhe për mbrojtjen e tij. Nën 
suazën e lirive dhe të drejtave sociale, Kushtetuta e Republikës së Shqipërisë i garanton 
individit jo vetëm të drejtën e informimit për mjedisin por dhe të drejtën për mbrotjen e tij. 
Komuniteti ka të drejtën e ushtrimit të kontrollit administrative dhe gjyqësor për një mjedis 
të shëndetshëm parashikuar në Konventën e Aarhus dhe aktet ligjore e nënligjore 
nëpërmjet mekanizmave ligjore të mirëpërcaktuar. Aksesi në ushtrimin e kontrollit 
administrative gjatë veprimtarisë së organeve publike, vendimmarrja e të cilave impakton 
drejtëpërdrejtë mjedisin, si dhe aksesi në drejtësi, si në fusha të tjera, edhe për të drejtën 
mjedisore, garantohet në mënyrë të përgjithshme nga Kushtetuta, Konveta Evropiane për 
të Drejtat e Njeriut (KEDNJ). Ndërsa në mënyrë të posacme ky akses në çështjet mjedisore 
është një e drejtë që garantohet nga Konventa e Aarhus, e ratifikuar nga të gjithë vendet e 
rajonit, përfshirë Shqipërinë, me qëllimin për të përmirësuar demokracinë mjedisore. Kjo 
Konventë garanton njëherazi pjesmarrrjen publike në vendimarrjen e organeve shtetërore 
në çështjet me ndikim në mjedis. Më tej këto të drejta janë zhvilluar në aktet ligjore dhe 
nënligjore që lidhen me mjedisin. Për shkak të hapjes drejt zhvillimit ekonomik, 
infrastrukturor, ndërtimeve, ndotjeve, mjedisi është ndjerë i kërcënuar, kjo ka bërë që të 
kemi një rritje të ndërgjegjësimit dhe reagimit të shoqërisë civile nëpërmjet ushtrimit të 
mjeteve procedurale ligjore të kontrollit të ligjshmërisë së veprimtarisë publike të organeve 
të ngaruara për zbatimin e ligjit mjedisor por jo vetëm.   
 
Fjalë kyçe: mjedis, mbrotje mjedisore, akses në gjykatë, konventa e Aarhus, komunitet. 
 
 
1. Hyrje 
 
Mjedisi është një element i pandashëm i jetës së njeriut, ndaj të gjithë duhet të bëjnë më 
shumë për të mbrojtur të drejtën themelore të njeriut për një mjedis të pastër dhe të 
shëndetshëm për të gjithë. Ndërsa shteti obligohet për krijimin e një  mjedisi  të  
shëndetshëm  dhe  ekologjikisht  të  përshtatshëm  për  brezat  e  sotëm  dhe  të ardhshëm 
në  shfrytëzimin  racional  të  pyjeve,  ujërave,  kullotave  dhe  burimeve të  tjera  natyrore  
mbi bazën e parimit të zhvillimit të qëndrueshëm.104 
 
Me qëllim që çdo shtet të të kontribuojë në mbrojtjen e të drejtës së çdo individi të brezave 
të sotëm e të ardhshëm, për të jetuar në një mjedis të përshtatshëm për shëndetin dhe 
mirëqënien e tij, duhet që çdo shtet palë i konventës  Aarhus të garantojë të drejtën e 

104 Neni 59 i Kushtetutës së Republikës së Shqipërisë 

publikut, për të pasur informacion për mjedisin, për të marrë pjesë në marrjen e vendimeve 
mjedisore dhe për t’iu drejtuar gjykatës, në lidhje me çështje të mjedisit në përputhje me 
klauzolat e kësaj Konvente. 105 
E drejta  për t’u informuar në lidhje me çështjet mjedisore është parashikuar në Kushtetutë, 
sipas të cilës kushdo ka të drejtë të informohet për gjendjen e mjedisit dhe për mbrojtjen e 
tij106. Ky nen sanksionon parimin e përgjithshëm, ku çdo qytetari i garantohet e drejta për të 
marrë informacion në lidhje me mjedisin, por mënyra e dhënies, kërkimit të informacionit, 
procedurat që duhet të ndiqen janë parashikuar në ligjet dhe aktet ligjore të posaçme.  Çdo 
personi fizik dhe juridik i sigurohet informacioni i disponueshëm për mjedisin, pa qenë 
nevoja të shfaqë një interes specifik për të.107 Sipas legjislacionit në fuqi komuniteti ka të 
drejtën e informimit dhe njëherësh të sigurimit të informacionit të nevojshëm mbi mjedisin 
ku ai jeton pa pasur nevojë të provojë një interes specifik për të, mjaftueshëm në këtë rast 
është ekzistenca e tij si anëtar i komunitetit të atij vendi. 
Pjesmarrja e komunitetit/publikut në procedurat që i paraprijnë vendimmarrjeve 
administrative në lidhje me zhvillimin e territorit, mjedisit, të cilat mund të afektojnë 
cilësinë e jetës së banorëve të asaj zone të caktuar, mundëson që ata të shprehin qëndrimin 
e tyre ne lidhje me projektet e propozuara nga qeveria. Më tej çdo individ apo grupe interesi 
kanë të drejtën që përkundrejt vendimmarrjeve të pafavorshme t`i drejtohen gjykatës 
administrative të shkallës së parë apo të apelit në varësi të llojit të vendimmarrjes. 
Sipas  ligjit nr. 10 431, datë 9.06.2011 “Për mbrojtjen e mjedisit” publik është një ose më 
shumë persona fizikë apo juridikë, shoqatat e tyre, organizatat apo grupet.  Publiku përfshin 
direkt apo indirekt personat e ndikuar, agjencitë e sektorit publik, zhvilluesit dhe të tjerët në 
nivelet vendore, rajonale dhe ndërkombëtare që mund të kenë interes në këtë aktivitet. 
Publiku i ndikuar ështëi publiku i prekur ose që mund të preket, apo publiku që është i 
interesuar për vendim marrjen mjedisore, përfshirë edhe OJF mjedisore që shprehin interes. 
Publiku i interesuar janë të gjithë njerëzit me një interes në vendim marrjen mjedisore 
bazuar në vend ndodhjen e një projekti zhvillimi dhe/ose tipit të tij, të gjithë ata që mund të 
ndikohen nga projekti i zhvillimit, dhe OJF mjedisore. Publiku i interesuar përfshin të gjithë 
personat të cilët mund të jenë direkt ose indirekt të prekur nga zhvillimi i propozuar. Ato do 
të përfshijnë të gjithë banorët rreth zonës së propozuar, çdo person brenda rrezes së 
ndotjes ose bezdisjes, dhe të tjerë jetesa e të cilëve mund të ndikohet, të tillë si pronarë 
toke, pronarë dhe operatorë biznesi, klube dhe shoqëri. OJQ që kanë një interes në një 
çështje që mund të lindë gjatë procedure Vlerësimi Ndikimi në Mjedis gjithashtu mund të 
kërkojnë të konsiderohen të jenë pjesë e publikut të ndikuar. Procesi i Vlerësimit të Ndikimit 
në Mjedis është strukturuar për të identifikuar dhe përfshirë publikun e prekur sa më shpejt 
të jetë e arsyeshme. 
 
2. Konventa e Aarhus dhe  legjislacioni i brenshëm  
Kjo Konventë, qytetarin e thjeshtë, nga një bartës detyrimesh e bën një partner aktiv në 
vendimmarrjen për çështjet mjedisore, duke ia siguruar atij kështu të drejtën për të qenë i 
informuar për situatën mjedisore ku jeton, të drejtën jo vetëm për të marrë pjesë aktive në 
vendimmarrje për çështje mjedisore, por edhe të drejtën e qasjes në mbrojtjen gjyqësore, në 
rast të shkeljes të së drejtës së tij për një mjedis të pastër. Si dokument juridik 
ndërkombëtar, Konventa përfaqëson një tërësi të drejtash, detyrimesh, rregullash e 

107 Neni 47 i ligjit nr. 10431, datë 09.06.2011 “Për mbrojtjen e mjedisit” 
106 Neni 56 i Kushtetutës së Republikës së Shqipërisë 
105 Neni 1 i Konventës së Aarhurs 

procedurash të detyrueshme për zbatim për shtetet që e nënshkruajnë dhe e ratifikojnë atë. 
Kërkesat e Konventës, të drejtat dhe detyrimet që ajo përmban, janë orientuar në momente 
kyçe të marrëdhënieve mjedisore dhe grupohen në tri drejtime themelore të tyre, që jo pa 
qëllim janë quajtur edhe tri shtyllat e Konventës: 1. E drejta e publikut për të pasur e për të 
kërkuar informacion mjedisor; 2. E drejta e publikut për të marrë pjesë në vendimmarrjet 
publike për çështje të mjedisit; 3. E drejta e publikut për t’u ankuar në gjykatë për çështje të 
mjedisit. 
Aksesi në informacionin mjedisor - Shtylla e parë e Konventës garantohet përmes 
legjislacionit të posaçëm mjedisor të Republikës së Shqipërisë, ligji nr. 10431, datë 
09.06.2011 “Për mbrojtjen e mjedisit”, si dhe në mënyrë të përgjithshme nga ligji nr. 
119/2014 “Për të drejtën e informimit”; Aksesi në vendimarrjen mjedisore - Shtylla e dytë e 
Konventës rregullohet nga ligje të posaçme në fushën mjedisore, si ligji nr. 10431, datë 
09.06.2011 “Për mbrojtjen e mjedisit”, ligji nr. 10440/2011 “Për vlerësimin e ndikimit në 
mjedis” dhe aktet përkatëse nënligjore, si dhe ligji nr. 146/2014 “Për njoftimin dhe 
konsultimin publik”.  Aksesi në drejtësi për çështjet mjedisore - Shtylla e tretë e konsideruar 
si shtylla thelbësore e Konventës që garanton zbatimin e dy shtyllave të para rregullohet 
nga legjislacioni i posaçëm mjedisor, si dhe ligji nr. 49/2012 “Për  gjykatat administrative 
dhe gjykimin e mosmarrwveshjeve administrative”. Aksesi në drejtësi për çështjet 
mjedisore ka për qëllim rishikimin e procedurave të kryera në shkelje të dy shtyllave të para 
të Konventës ose legjislacionit mjedisor në përgjithësi. Në interpretim të standardeve të 
parashikuara në Konventën e Aarhus-it dhe në legjislacionin shqiptar, jurisprudenca tashmë 
ka çmuar se e drejta për t’iu drejtuar gjykatës për çështjet e mjedisit dallon nga rastet e 
tjera të mosmarrëveshjeve gjyqësore, ku palët i drejtohen gjykatës për të kërkuar 
rivendosjes e një të drejtë të shkelur. Çështjet mjedisore kanë një natyrë policentrike, larg 
aspektit formal kontradiktor dypalësh të një gjykimi të zakonshëm civil/administrativ. Për 
shkak të natyrës së të drejtave të pretenduara të shkelura në çështjet mjedisore 
vështirësohet plotësimi i një prej kushteve thelbësore të ngritjes së padisë, interesi i 
drejtpërdrejtë, pasi në këto çështje mbrohen të drejta më karakter të përgjithshëm. 
Pjesëmarrja e qytetarëve dhe e publikut në përgjithësi për çështjet mjedisore ka efekt të dy 
kahshëm, parë nga perspektiva e vendimmarrësve. Së pari, i jep legjitimitet procesit së 
vendimmarrjes së administratës publike dhe së dyti, përfiton përkrahjen e publikut. Për këtë 
arsye konsultimit publik për çështjet mjedisore i është dhënë një vlerë e veçantë edhe nga 
ligjvënësi, reflektuar si në legjislacionin vendas dhe atë ndërkombëtar. Gjithsesi, në mënyrë 
që konsultimi publik të jetë efektiv dhe tej formalizmit, është e rëndësishme që të 
funksionojë saktë procesi i informimit që në fazat e hershme të një propozimi për investime 
me impakt në mjedis. Rëndësi ka edhe informimi vazhdues në të gjitha fazat e procesit dhe 
gjatë monitorimit të tij. Kjo e drejtë është aq thelbësore sa ajo sanksionohet në Kushtetutë 
dhe më tej, ligje dhe akte nënligjore të tjera të dala në mbrojtje të mjedisit që përcaktojnë 
norma dhe procedura të hollësishme mbi informimin mbi çështje që prekin mjedisin. 
Gjithashtu me rëndësi në këtë aspekt është edhe Konventa e Aarhusit. Mos respektimi i 
këtyre normave nga autoritetet shtetërore passjell shmangie nga procedurat e mëtejshme 
të konsultimit dhe dëgjesave me publikun e prekur apo të interesuar. Mungesa e informimit 
dhe mos bërja e konsultimeve publike efektive lidhet drejtpërsëdrejti me përgjegjësinë 
juridike, pasi këto të drejta mund të mbrohen në gjykatë. Sipas legjislacionit, palët e 
cenuara, të cilave u është mohuar e drejta për informim dhe konsultim publik, mund t’i 
drejtohen gjykatës. 

Jo paqëllim konventa fillon në të drejtën e komunitetit  për informacion pasi nëse publiku 
nuk informohet, ai nuk ka se si të mbrohet në rast të shkeljeve të të drejtave të tij, në 
mënyrë efektive dhe në kohën e përshtatshme, ndaj e drejta e informimit është një nga të 
drejtat bazë që legjislacioni i njeh publikut veçanërisht në çështjet mjedisore, madje duke e 
ngritur këtë të drejtë në nivel kushtetues, dhe të mbrojtur nga akte kombëtare dhe 
ndërkombëtare.  
Lind pyetja, çfarë përfshihet në kategorinë e çështjeve mjedisore? Këtë përgjigje e gjejmë si 
në Konventën e Aarhusit, ashtu dhe në nenin 46 të ligjit nr. 10431, datë 09.06.2011, “Për 
mbrojtjen e mjedisit”,  sipas të cilave informacioni mjedisor përfshin çdo informacion të 
paraqitur në formë audioje, vizuale, elektronike, me shkrim ose në ndonjë mënyrë tjetër në 
lidhje me gjendjen e përbërësve të mjedisit, të tillë si ajri dhe atmosfera, uji, toka, peizazhi 
dhe zonat natyrore, përshirë ligatinat, zonat bregdetare e detare, diversitetin biologjik dhe 
përbërësit e tij, përfshirë Organizmat e Modifikuar Gjenetikisht (OMGJ), dhe ndërveprimin 
ndërmjet tyre. Mjedisi mbrohet nga faktorë të tillë, si substancat, energjia, zhurmat, 
rrezatimi, vibracionet, erërat e pakëndshme apo mbetjet, përfshirë mbetjet radioaktive, 
shkarkimet në ajër dhe ujë, si dhe shkarkime të tjera në mjedis, të cilat kanë ose mund të 
kenë ndikim mbi përbërësit e mjedisit.  Në këtë kuadër  do te duhen të merren masa në 
mbrotje të tij si politikat, legjislacioni, planet, programet, marrëveshjet mjedisore, si dhe 
veprimtaritë që kanë ose mund të kenë ndikim mbi përbërësit dhe faktorët e tjerë si më 
sipër, si dhe masat apo veprimtaritë e përcaktuara për të mbrojtur këta përbërës. Për të 
arritur një rezultat nga ana e qeverisë dhe organizmave të ngarkuar me këtë përgjegjesi 
është e nevojshme kryrja e raporteve në lidhje me zbatimin e legjislacionit mjedisor, analizat 
kosto-përfitime dhe analiza të tjera ekonomike, si dhe parashikimet e përdorura brenda 
kuadrit të masave dhe veprimtarive.  
Me qëllim rritjen e parimit të përgjegjshmërisë dhe transparencës nga ana e organeve të 
administratës publike, Direktiva 2004/35/EC e Parlamentit Evropian dhe e Këshillit, datë 21 
prill 2004, “Për përgjegjësinë mjedisore në lidhje me parandalimin dhe riparimin e dëmeve 
në mjedis” parashikon krijimin e një kuadri të përgjegjësisë mjedisore, bazuar në parimin 
“ndotësi paguan”, për parandalimin dhe riparimin e dëmit në mjedis. Sipas Direktivës në 
fjalë, personat e prekur negativisht ose që ka të ngjarë të preken negativisht nga dëmtimi i 
mjedisit duhet të kenë të drejtë t’i kërkojnë autoritetit kompetent marrjen e masave 
përkatëse. Megjithatë, mbrojtja mjedisore është një interes i gjerë, në emër të së cilës 
individët nuk veprojnë gjithmonë ose nuk janë në pozita të përshtatshme për të vepruar. Për 
këtë arsye, organizatave joqeveritare që promovojnë mbrojtjen mjedisore duhet t’u jepet 
mundësia të kontribuojnë në mënyrën e duhur për zbatimin efektiv të kësaj direktive. 
Personat fizikë ose juridikë përkatës duhet të kenë akses në procedurat për rishikimin e 
vendimeve të autoritetit kompetent, të akteve ose të mosveprimit nga ana e autoritetit. 
Këta kanë të drejtë të paraqesin në gjykatë ose në organe të tjera publike të paanshme dhe 
të pavarura, kompetente për të rishikuar ligjshmërinë procedurale dhe materiale të 
vendimeve, të akteve ose të mosveprimit nga autoriteti kompetent, sipas kësaj Direktive. 
 
Nisur nga rëndësia dhe fakti se shkelja e kësaj të drejte mund të mbrohet gjyqësisht është e 
rëndësishme mirëpërcaktimi i detyrimeve të aktorëve të përfshirë në një procedurë 
zhvillimore me ndikim në mjedis, lidhur me përfshirjen e publikut që në fazat më të hershme 
të saj. Për këtë arsye legjislacioni mjedisor kërkon që në zhvillimin e një projekti me ndikim 
të rëndësishëm në mjedis të ketë disa vlerësime, me përfshirjen e publikut, që në hapat e 
para të vlerësimit të një projekti përpara marrjes së lejeve përkatëse dhe lidhjes së 

Kontratave apo dhënies së miratimeve paraprake e që përmblidhen në aktet si më poshtë: 
Vlerësimi Strategjik Mjedisor, Projekti i Fisibilitetit, Oponenca Teknike, Plani i Përgjithshëm 
Kombëtar i Zhvillimit të territorit, Plani i Përgjithshëm Vendor, etj. 
E drejta për informimin dhe konsultimin publik përbën edhe një bazë të mirë për ngritjen e 
padive nga organizatat dhe qytetarët e interesuar, në kuptimin e padive kolektive, por 
gjithsesi jo shumë e përhapur edhe pse këto shkelje për shkak të angazhimit masivisht të 
grupeve të interesit janë konstatuar gjerësisht në këtë 10 vjeçar të fundit. Me anë të 
legjislacionit në fjalë synohet të rritet transparenca dhe përgjegjshmëria e autoriteteve 
publike, duke rritur rolin dhe pjesëmarrjen e publikut, sidomos përpara nxjerrjes  së akteve 
më të rëndësishme mjedisore, që janë Vlerësimi i Ndikimit në Mjedis dhe Vlerësimi 
Strategjik Mjedisor. Më konkretisht, procedura e përfshirjes së publikut sanksionohet në 
ligjin nr. 10440, datë 07.07.2011 “Për vlerësimin e ndikimit në mjedis” dhe në ligjin nr 
91/2013 “Për vlerësimin e thelluar në mjedis”.  
Mungesa e informimit dhe mos bërja e konsultimeve publike efektive lidhet drejtpërsëdrejti 
me përgjegjësinë juridike, pasi këto të drejta mund të mbrohen në gjykatë. Sipas 
legjislacionit, palët e cenuara, të cilave u është mohuar e drejta për informim dhe konsultim 
publik, mund t’i drejtohen gjykatës.  
Një aspekt i rëndësishëm,mbetet që procesi të jetë  transparent i bazuar në pjesëmarrjen e 
publikut. Personat, kushtet e jetesës dhe shëndeti i të cilëve mund të ndikohen nga zbatimi 
i planit dhe programit, do të kenë të drejtë të shprehin interesat e tyre dhe ato duhet të 
merren parasysh përkatësisht në procesin e vendimmarrjes. Përveç kësaj, shoqëria është 
burim i pashtershëm i ideve jo vetëm për autoritetet publike, por edhe për ekspertët. 
Objekt i kontrollit gjyqësor është veprimtaria administrative (veprimet dhe mosveprimet) e 
realizuar kryesisht në kuadrin e procedurave për VSM/VNM, e materializuar në formën e një 
akti administrativ individual apo një akti nënligjor normativ (vendim, deklaratë etj.) 
 
3. Përfundime 
Konstatohet një klimë e mirë legjislative me qëllim realizimin e ushtrimit të së drejtës së 
publikut për marrjen e informacionit mbi mjedisin ku ai jeton. 
Por, harmonizimi i legjislacionit me aktet e BE-së, mbetet një sfidë e madhe për Qeverinë e 
Shqipërisë, veçanërisht në sektorin e mjedisit. Qeveria shqiptare është e angazhuar të çojë 
përpara harmonizimin e legjislacionit kombëtar me aktet e BE-së në këtë fushë. Në kuadër 
të përmbushjes së kushteve për të nisur procesin e negociatave me BE-në, legjislacioni për 
VNM dhe VSM, që bën pjesë në legjislacionin horizantal në fushën e mjedisit, është 
përfshirë në Kapitullin 27: “Mjedisi dhe Ndryshimet Klimatike”. 
Direktiva 2007/2/KE, 14 mars 2007 "Për ngritjen e një infrastrukture për informacionin 
hapësinor në Komunitetin Europian (INSPIRE vendos standarde të mira për informacionin 
mjedisor. Shqipëria ka bërë përpjekje për të përafruar këtë direktivë me anën e ligjit nr. 
72/2012 “Për organizimin dhe funksionimin e infrastrukturës kombëtare të informacionit 
gjeohapësinor në Republikën e Shqipërisë”. Megjithatë, ky ligj ka përafruar direktivën vetëm 
pjesërisht dhe në portalin e ASIG vihet re se mungojnë të dhëna të rëndësishme sipas 
përcaktimeve të direktivës. 
 
Por pavarësisht angazhimit të shtetit në hartimin dhe miratimin e ligjeve përkatës dhe 
akteve nënligjore konkludohet që e drejta, aksesi i individit për të marrë informacionet nga 
administrata publike ka cenim në zbatimin e saj. 

Pavarësisht se nenet 16 dhe 17 të Ligjit bëjnë rregullimin e informimit të publikut gjatë 
VNM, ku zhvilluesi, për projektet që i nënshtrohen procedurës së thelluar të VNM, informon 
dhe konsultohet me publikun e interesuar për vlerësimin e ndikimit në mjedis të 
veprimtarisë së tij është e nevojshme që Agjencia Kombëtare e Mjedisit (AKM) gjatë 
procedurës së VNM të thelluar të krijojë  kushtet dhe të marr  pjesë në realizimin nga 
zhvilluesi të seancës dëgjimore me publikun dhe OJF e interesuara, duke synuar tërheqjen e 
mendimit të tyre në vendimmarrjen përfundimtare për projektin, takime të cilat duhet të 
jenë reale dhe jo formale. 
Deklarata e mjedisit  është një domument mjaft i rëndësishëm dhe në asnjë rast nuk duhet 
që procedura e nxjerrjes së saj të jetë thjesht formale sikundër provuar në mjaft raste nga 
gjykatat në proceset e iniciuara nga grupe interesi. 
Gjithashtu e nevojshme mbetet monitorimi i efekteve të konsiderueshme mjedisore dhe 
marrja e masave të përshtatshme korrigjuese për të gjitha efektet të konsiderueshme dhe 
të paparashikuara në mjedis. 
Në përmbledhje dhe interpretim të dispozitave dhe të jurisprudencës, të sipërcituara, duke 
qenë se të gjitha detyrimet e legjislacionit mjedisor kanë impakt thelbësor mbi ligjshmërinë 
e procedurave të parashikuara në kuadrin ligjor dhe atë normativ për projektet zhvillimore 
që shfrytëzojnë burime natyrore brenda territorit të Republikës së Shqipërisë, vlerësoj se 
procedurat e ndjekura nga institucionet publike shqiptare në favor të zbatimit të një 
projektit do të jetë e vesuar që në fillim nëse në këto procedura nuk merr pjesë publiku në 
mënyrat, afatet, e parashikuara nga legjislacioni i posacëm për konsultimin publik 
Mjedisi  është premisa për një jetë të shëndetshme e tashme dhe e brezave që do të vijnë, 
ndaj është detyrë e gjithëseicilit që ta mbrojmë sot dhe krijojmë  bazat për të trashëguar një 
mjedis të mbrojtur e të sigurtë gjeneratës  së re.   

